
Kirish. Dunyoda globallashuv koʻp qirrali va ziddiyatli, murakkab jarayon sifatida milliy 

madaniyatlar rivojiga oʻziga xos taʼsir koʻrsatadi va turli xil oqibatlarni keltirib chiqaradi. Lekin 

globallashuvning obyektiv jarayon ekanligini, uning pozitiv va negativ oqibatlari borligini 

hisobga olish kerak. Bugungi Gʻarb dunyosida ham madaniyatlar oʻzaro integratsiyalashmoqda. 

Gʻarbga xos madaniyatlar koʻrinishi hamma joyda ham milliy madaniyatlarning oʻziga xos 

xususiyatlari bilan mushtarak emas. Milliy madaniyatni oʻrganishga yondashishda Gʻarb va 

Sharqning oʻziga xosligi saqlanib qolayotganligini eʼtirof etish lozim. Shu oʻrinda aytish lozimki, 

“Mintaqamizning koʻhna va boy madaniy merosi global ahamiyatga ega”[1]. Bu esa, 

globallashuv sharoitida milliy madaniyatimizni asl mazmun — mohiyatini saqlab qolish 

borasidagi ilmiy tadqiqotlarni yanada chuqur oʻrganish zaruriyatini yuzaga keltirmoqda.  

Oʻzbekistonda madaniyat va qadriyatlarning globallashuvi shiddat bilan roʻy berayotgan 

bugungi kunda asrlar osha ajdodlarimiz qadrlab kelgan va milliy oʻzligimizni tashkil qiluvchi 

qadriyatlarimiz, milliy madaniyatimiz rivojiga oʻzining taʼsirini koʻrsatmoqda. Shunday 

sharoitda oʻrganilayotgan ilmiy tadqiqotlar, yurtimizda olib borilayotgan islohotlar, amalga 

oshirilayotgan keng koʻlamli ishlar Prezidentimiz Sh.Mirziyoyev taʼbiri bilan aytganda, 

“Uchinchi Renessans — milliy taraqqiyotimizning yangi davri poydevorini yaratishga xizmat 

qiladi”[2].  

Mavzuga oid adabiyotlar tahlili. Dastlabki davrlarda madaniyat tushunchasi 

insonning tabiatiga, ehtiyojiga muvofiq turli xil moddiy buyumlarni yasay olishi, yerga ishlov 

berishi kabilar tushunilgan boʻlsa-da, biroq, antik davrdayoq madaniyat tushunchasi orqali 

insonning oʻzini tarbiyalash va oʻqitish maʼnolari, sivilizatsiya bilan bogʻliq mazmunga ega 

boʻldi. Xususan, “Falsafa” qomusiy lugʻatiga koʻra “madaniyat” soʻzi arabcha – “madinalik”, yaʼni 

“shaharlik, taʼlim-tarbiya koʻrganlik” degan maʼnolarni anglatadi hamda inson va tabiatning 

oʻzaro munosabatlarida aks etadigan inson faoliyatining oʻziga xos usuli ekanligi taʼkidlanadi. 

Madaniyat alohida individning hayot faoliyati (shaxsiy madaniyat)ni hamda ijtimoiy guruhning 

yoki jamiyatning hayot faoliyati usulini aks ettiradi. 

Yurtimizning buyuk maʼnaviy merosini yaratgan qomusiy olimlarimiz xususan, oʻrta asr 

madaniyatining buyuk namoyandalaridan biri, Forobiy fikricha, har bir inson oʻz tabiatiga 

koʻra, “oliy darajadagi yetuklikka erishish uchun intiladi”, bunday yetuklikka faqat shahar 

jamoasi orqaligina erishiladi. Forobiy jamiyat oʻz rivojida yetuklikka tomon intilishi, shuning 

uchun kurash olib borishi va nihoyat fozil jamiyat, fozil shahar darajasiga koʻtarilishi haqida 

fikr yuritadi. 

Uygʻonish davri olimlari insonning chin maʼnodagi inson sifatida mavjud boʻlishini 

aynan madaniyat bilan bogʻliq deb bilishgan. Shaxsning shakllanishi jarayonida madaniyatning 

moddiy dunyosi xam boyib boradi. Individ madaniyatni oʻzlashtirish bilan birga unga aks taʼsir 

etadi.  

Gʻarb va MDHning koʻzga koʻringan olimlari tomonidan hozirgi davr global muammolari, 

rivojlangan davlatlar oʻrtasida manfaatlar toʻqnashuvi, integratsiya jarayonining ziddiyatli 

tabiati, uning jamiyat madaniy hayotiga ijobiy va salbiy taʼsiri kabi masalalar atroflicha tahlil 

etilgan.  

Madaniyat atamasini ilm fanga ham birinchi boʻlib ingliz olimi E.Teyler 1871 yilda 

kiritgan. Uning fikricha “Madaniyat – uzoq tarixiy taraqqiyot jarayonida insoniyat tomonidan 

yaratilgan moddiy va maʼnaviy boyliklar, asori-atiqalar yigʻindisi”[3] dir. Avvalo madaniyat 

tushunchasiga har kim dunyoqarashi, bilimi, tafakkuri yuzasidan taʼrif berishi mumkin, shuning 

uchun ham madaniyatga berilgan taʼriflar turlichadir. Amerikalik madaniyatshunos olimlar – 

A.Kreber va K.Klakxon “madaniyat” soʻzining 164 ta talqini va taʼrifini aniqlab, ular koʻp 

hollarda “tamaddun” atamasi bilan birgalikda qoʻllanilganligini aniqlashgan[4]. Shu bois 

madaniyatni sivilizatsiyalar paydo boʻlishi barobarida taraqqiy etib takomillashgan deyish 

mumkin. 

Maʼrifatparvarlik davridagi madaniyat masalalari Gelvesiy, Valter, Gerder, Russo, Kant, 

Shiller, Gegel kabi gʻarb mutafakkirlarining asarlarida oʻz aksini topdi. Fransuz 

maʼrifatparvarligi asoschisi Jan Jak Russo oʻz asarlarida zamonaviy sivilizatsiyaga katta eʼtibor 

beradi. Russoning fikricha, madaniyat hodisasiga sivilizatsiya tushunchasi sinonim boʻlib 

keladi. Insoniyat hozirgi kundagi madaniyat darajasiga yetishguncha oʻz nodonliklari tufayli 

koʻpgina xatoliklarga yoʻl qoʻygan va oʻzi bundan aziyat chekkan. Aynan shu xato va 

kamchiliklarni tuzatish uchun avvalambor inson oʻz qadrini, oʻz oʻrnini bila boshlashi 

lozimligini tushunib yetdi. Bu jarayonni amalga oshirish uchun ular bilimning qanchalik 

kerakligini anglab yetishdi. Insonlar bilimga, ilmga oʻz muammolari yechimining najotkori 

sifatida qaray boshlashadi. Insoniyat oldida ilmning qadri oshdi. Bilim esa oʻz navbatida 

madaniyat bilan parallel ravishda teng qoʻyildi.  

Demokratik maʼrifatparvarlik harakatining namoyandalari Muqimiy, Furqat, Zavqiy, 

Axmad Donish, Avaz Oʻtar, Komil Xorazmiy, M.Behbudiy, A.Avloniy, Choʻlpon, Fitrat va 

boshqalar xalqni madaniyatli qilishning omili ilm-maʼrifatni egallashda deb bildilar. Ular oʻrta 

asr jaholatiga qarshi xalq oʻrtasida ilm-maorif va madaniyatni zoʻr ehtiros bilan targʻib qildilar.  

Tahlil va natijalar. Milliy madaniyat millatlarni bir-biridan farq qilishiga 

koʻmaklashuvchi yorqin, koʻzga tashlanadigan omil hisoblanadi. Masalan, uyat, or-nomus, 

diyonat, eʼtiqod, vijdon, sharm-hayo, gʻurur, imon, adolat, poklik, halollik, vafodorlik, mehr, 

sabr-toqat, hurmat, muhabbat kabi fazilatlar qaysidir koʻrinishlarda hamma millatlarda boʻlishi 

mumkin, ammo ularning amal qilish darajasi bir mamlakatda yashayotgan boʻlsa-da 

barchasining mukammal shaklda namoyon boʻlishi barcha millatlarda bir xil boʻlmaydi. Hatto 

ularning ayrimlari taraqqiy etmagan boʻlishi yoki boʻlmasligi, boʻlsa ham boshqacharoq tarzda 

amal qilinishi mumkin. Shu jihatdan milliy madaniyat millatlarni bir – biridan farq qiluvchi eng 

yorqin, koʻzga tashlanadigan omil hisoblanadi. Bir millat, qachonki boshqa millatlarda 

takrorlanmaydigan madaniyatga ega boʻla olsa, shundagina oʻziga xos maqomga ega boʻladi. 

Madaniyati yuksak, zaminlari mustahkam millat birligi, jipsligi, oʻzaro ahilligi ham mustahkam 

boʻladi.  

Insonda ziyolilik hissini tarbiyalash madaniyatning asosiy funksiyalaridan biridir. Kishi 

qanchalik ziyoli boʻlsa — degan edi D.S.Lixachev — u shuncha koʻp tushunadi va oʻzlashtiradi, 

uning dunyoqarashi va qabul qilish doirasi shunchalik kengayadi. Kishining madaniy saviyasi 

qanchalik tor boʻlsa, u hamma yangiliklarga va “juda eski”likka nisbatan shunchalik befarq 

boʻladi, oʻzining eski odatlari bilan yashaydi. Dunyoqarashi tor boʻlib, hamma narsaga shubha 

bilan qaraydi. Oʻtmishning madaniy qadriyatlarini va oʻzga millatlar madaniyatlarini bilish, uni 

saqlash, koʻpaytirish, estetik qimmatlarini qabul qila bilishning rivojlanib borishi madaniy 

taraqqiyotning eng muhim vositalardan biri boʻlib hisoblanadi. Insoniyat madaniyati 

rivojlanishi tarixi bu nafaqat yangi, balki eski madaniy qimmatlarni izlab topish tarixidir. 

Shuningdek, oʻzga madaniyatlarni bilish, maʼlum maʼnoda gumanizm tarixi bilan qoʻshilib 

ketadi. Bu boshqa xalqlarga nisbatan hurmat, toʻgʻri maʼnodagi bardoshlilik, tinchlik tilash 

demakdir[5].  

K. Levi-Strosning fikriga koʻra, “qayerda qoida boʻlsa, shu yerda madaniyat boshlanadi. 

Inson tabiatidagi barcha umumiylik tabiatga tegishli boʻladi va stixiyali avtomatizm bilan 

xarakterlanadi, majburlash normalari bilan belgilanuvchi sifatlar madaniyat sohasiga tegishli 

boʻlib oʻzida nisbiylik va xususiylikni mujassamlashtiradi”[6]. Har bir xalq oʻz milliy 

madaniyatini oʻzining ijtimoiy huquqlarini amalga oshirishning ramzi sifatida yaratadi va 

saqlaydi. Millat, madaniy haqiqat sifatida, turli sohalarda oʻzini namoyon qiladi, masalan, urf-

odatlar, mentalitet, qadriyat, til, yozuv, sanʼat, sheʼriyat, din va boshqalar. U har doim davlatning 

suverenitetini mustahkamlashga xizmat qilishi kerak. Oʻzligini saqlab qolish va uni 

mustahkamlash, asosan, ichki kuchlar faoliyatiga va milliy ichki energiya quvvatiga bogʻliq. 

Milliy madaniyat muayyan mamlakat odamlarini tavsiflovchi asosiy maʼnaviy 

qadriyatlar va xatti-harakatlarning xususiyatlari, shuningdek, jamoa qadriyatlari, eʼtiqod, urf-

odatlar, xulq-atvor normalari, milliy gʻoyani shakllantirishda aks etadi. Milliy gʻoyalar — 

muayyan yaxlitlik, oʻlchov, norma asosida yaratiladi. Milliy xususiyatlarni tanlash til, 

madaniyat, kundalik xatti-harakatlardagi oʻziga xos elementlarning tajribasi bilan boshlanadi. 

Tabiiyki, bir milliy madaniyatda yaratilgan gʻoyalar asosida boshqa gʻoyalar yaratishning 

imkoni yoʻq. 

Milliy madaniyat modernizatsiyasi zamonga xos va mos yuksak maʼnaviyatli shaxslar 

asosida takomillashib boradi. Jumladan, yuksak maʼnaviy-axloqiy fazilatlarga ega, bilimli, 

samarali mehnat qilishga qodir fuqarolar nafaqat, jamiyatning eng muhim boyligi va uni 

harakatga keltiruvchi kuchi balki, milliy madaniyat taraqqiyoti asosidir. Shaxs madaniyatining 

mazmun-mohiyati barcha zamonlarda jiddiy ilmiy-nazariy munozara mavzusi boʻlib kelgan. 

Milliy madaniyat oʻtmish emas, u ham oʻtmish, ham bugun, ham kelajakni oʻzida mujassam 

etadi. 

Muhokama. Modernizatsiya — (fransuzcha, “modern” — eng yangi, zamonaviy) — 

biror narsani yangilash, unga zamonaviy tus berish, zamon talablari asosida oʻzgartirish 

demakdir. Modernizatsiya — anʼanaviy jamiyatlar (ularning turmush tarzi anʼanadagi barcha 

innovatsiyalarni integratsiyalashuviga va ushbu anʼanani saqlab qolishga asoslangan) 

“zamonaviy”ga aylantirilgan ijtimoiy oʻzgarish jarayoni (hayot tarziga innovatsiyalarni tatbiq 

etish va anʼanani yangilik nuqtai nazaridan doimiy qayta koʻrib chiqishga asoslangan). 

XX asr oʻrtalarida modernizatsiya shakllandi. Modernizatsiya nazariyasi tarixiy 

jarayonning obʼyektiv tendensiyasi va zamonaviy dunyoning muhim xususiyati ijtimoiy 

hayotning barcha sohalarida asta-sekin tarqalishidan iborat ratsionallikning ortishi deb 

hisoblagan M.Veber tomonidan shakllantirildi. Natijada, jamiyat iqtisodiyot va boshqaruv, 

sanoat ishlab chiqarish, hokimiyatning oqilona shakllarini rivojlantirish, oqilona byurokratiya, 

fuqarolik jamiyatini shakllantirish, siyosiy huquqlarni kengaytirish, anʼanaviy aloqalarni yoʻq 

qilish (diniy, oilaviy, mahalliy) orqali shaxsning ortib borayotgan qaramligi ozodlik bilan 

harakterlanadi, anʼanaviylik zamonaviylikka aylanadi.  

Ijtimoiy maʼnoda modernizatsiya dinamik ijtimoiy tizimga ega boʻlgan ochiq jamiyatni 

shakllantirishni oʻz ichiga oladi. Bunday jamiyat bozor munosabatlari, mulkdorlar 

munosabatlarini tartibga soluvchi huquqiy tizim va demokratik tizim asosida paydo boʻldi va 

rivojlandi. Bunday jamiyatda demokratiya oʻzgaruvchan muhitda oʻyin qoidalariga tez 

oʻzgartirishlar kirita olish va ularning bajarilishini nazorat qila olish uchun zarurdir.  

Madaniy modernizatsiya taraqqiyot, takomillashtirish, samaradorligini, baxt va shaxsiy 

imkoniyatlar va his-tuygʻularini tabiiy ifoda qilish, shuningdek, individualizm rivojlantirish 

paradigmasiga asoslangan yuqori tabaqalashtirilgan va bir vaqtning oʻzida yagona madaniyat, 

shakllanishini oʻz ichiga oladi. Uning oʻziga xos xususiyatlari: 

• Madaniy tizimlarning asosiy elementlarini farqlash; 

• Savodxonlik va dunyoviy taʼlimning tarqalishi; 

• Ixtisoslashgan rollarga tayyorgarlik koʻrish uchun murakkab, aqlli va 

institutsional tizimni yaratish; 

• Fan va texnikaga boʻlgan ishonchni oʻstirish; 

• Yanada kengroq ijtimoiy ufqlarga moslashish uchun koʻproq imkoniyatga ega 

boʻlgan yangi shaxsiy yoʻnalishlarning, odatlarning, xususiyatlarning paydo boʻlishi; 

• Qiziqish maydonlarini kengaytirish; 

• Mukofot shaxsning hissalariga mos kelishi va uning boshqa xususiyatlaridan 

biriga mos kelmasligi kerakligini anglash; 

• Oʻzgaruvchan muammolar va ehtiyojlarga moslasha oladigan moslashuvchan 

institusional tuzilmani ishlab chiqish imkoniyati[7].  

Xulosa. Xulosa qilib aytganda, milliy komponentning oʻziga xosligi, uning millat 

madaniyatidagi oʻrni va kundalik hayoti turli xalqlar (xalqlar) uchun bir xil emas, bu milliy 

madaniyatni saqlab qolish va rivojlantirish muammosiga yagona yondashuvni istisno etadi. 

Milliy madaniyatning bu tushunchasi madaniyatning oʻziga xos xususiyatlarini boshqasidan 

farqini tavsiflovchi, lekin shu bilan birga, uning oʻxshash tomonlari boshqa madaniyatlarga 

yaqinlashtiradi. Milliy madaniyat modernizatsiyasining asosiy maqsadi yangilanish, 

anʼanaviylikdan zamonaviylikka oʻtish, rivojlanishning yuqori darajalariga erishish, jahonda 

oʻziga xos va mos oʻringa ega boʻlishdir. Pirovardida har bir mamlakat taraqqiyoti uchun 

koʻproq imkoniyatlar yaratiladi. 

